
O‘SMIR SHAXSINING IJTIMOIYLASHUVNING PSIXOLOGIK XUSUSIYATLARI 
“O'zbekiston butun dunyo uchun ochiq va biz sayyoramizda ro'y berayotgan jarayonlarni teran va puxta idrok etishga, demokratik qurilish, bozor munosabatlariga asoslangan xo'jalik yuritish borasida rivojlangan davlatlar to'plagan ulkan tajriba asosidagi zamonaviy sivilizatsiya yutuqlari bilan tanishish, Evropa va jahon hamjamiyatiga yanada faol qo'shilishga harakat qilamiz”[1,14].

Albatta bu murakkab jarayon bo‘lib, unda yakka qadam shaxs va uning jamiyatga kirib borish nazarda tutiladi. Ma’lumki yoshlarni jamiyatga moslashishi, jamiyat tomonidan ishlab chiqilgan qoida, normalarini qabul qilgan holda faol ishtirokchisiga aylanishi lozim. Shu o‘rinda bir narsani hisobga olish lozimki, ayrim yoshlarni jamiyatga moslashishini juda tez bo‘lsa, ayrimlarida bu qiyinchilik bilan yuzaga keladi. Ayniqsa mehribonlik uyida tarbiyalanayotgan o‘smir va o‘spirinlarni jamiyatga  moslashish jarayoni juda qiyin kechadi. Buning asosiy sababi, uni ta’minlovchi mexanizmlarning nimadan iboratligini o‘rganish muammosini dolzarbligini belgilab beradi.

Hozirgi kunda jamiyatda rivojlanish yuz berayotgan bir vaqtda yoshlarni jamiyatga moslashishi muhim sanalib, uning ijtimoiy ahamiyati quyidagilar bilan belgilanadi:

-jamiyatning ertangi kunini davomchilari va harakatlantiruvchi kuchlari yoshlar bo‘lib, ularni jamiyatga moslashtirish lozim;

-shaxsda moslashish jarayoni qanchalik amarali kechsa, u jamiyatning faol ishtirokchisi bo‘lishini ta’minlaydi. Shuningdek jamiyatdagi barcha o‘zgarish va rivojlanish jarayonlarini ongli idrok qilgan holda o‘z munosabatini bildira oladigan ya’ni mustaqil fikrlovchi erkin shaxsni shakllanishiga turtki bo‘ladi.

-mazkur yoshlar jamiyatdagi iqtisodiy, ijtimoiy, siyosiy o‘zgarishlarni faol yanada jadallashishiga olib keladi;

-yuksak bilim tafakkurga ega bo‘lgan yoshlar jahon ilm-fani madaniyatiga ya’ni g‘oya fikr qarashlarini berish orqali O‘zbekistonning jahondagi nufuzini yanada ortishiga o‘z hissasini qo‘shadi[2,3].

Jinsiy etilish o‘smirning bu yoshdagi hulq-atvoriga asosiy biologik vosita sifatida ta’sir o‘tkazadi. Lekin, bu bevosita ta’sirdir. Ijtimoiy omillar esa quyidagilardir: kichik maktab yoshidan o‘rta maktabga o‘tish, ya’ni yakka o‘qituvchi rahbarligidan ko‘pchilik o‘qituvchilar tasarrufiga o‘tish va muloqotdagi o‘zgarishlar ijtimoiy foydali ishlarni kengaytirib borish, mustaqil va amaliy ishlarni ko‘proq bajarish, shu bilan birga bolaning oiladagi o‘rni ham o‘zgarishidir. Ushbu o‘zgarishlar ta’sirida bolalar jismoniy va aqliy imkoniyatlarini o‘sib borishi munosabati bilan o‘zlariga ko‘proq ishona boshlaydilar, u endi oilaviy muammolar muhokamasida ham ishtirok eta boshlaydi. Katta o‘smirlarga nisbatan kichik o‘smirlarda paydo bo‘ladigan kelisha olmaslikni ulardagi jinsiy etilishi bilan emas, balki atrofdagi shart-sharoitlar, oiladagi ota-ona, aka-ukalarning unga munosabati, mahalla-ko‘y, ya’ni ijtimoiy sharoitlar ta’siri bilan bog‘lash zarur.

Shu ijtimoiy sharoit ulardagi psixologik iqlimni o‘zgartirish bilan, kichik o‘smirdagi yomon xulq-atvor, o‘jarlik, kamchiliklarini tan olmaslik kabi salbiy xislatlarning oldini olishi mumkin.

Ba’zi o‘qituvchilar kichik o‘smirdagi bu o‘zgarishlar – urushqoqlik va salbiy alomatlar o‘jarliklarining iddizlari qaerdan kelib chiqqani va nima bilan bog‘langanligi, nimaning ta’siri ekanligini bilmay turib, noto‘g‘ri tashxis va xulosalar chiqaradilar va bu esa aksariyat holda fojiaga olib kelishi mumkin.

Aslida o‘smir yoshidagi bolalarning psixik holatlarini va psixik rivojlanish xususiyatlarini  hisobga olish , psixik muammolarini erkin va to‘g‘ri echishlari uchun yordam berish, ularga psixologik yondashish zarur. Kichik o‘smir yoshdagilar bilan ishlayotganda o‘quvchining har bir tashqi va ichki reaksiyasi ortida uning o‘z psixologik sabablari borligini bilish muhimdir. Bu "madaniyatsiz", "zararli", "tushunib bo‘lmaydigan” deb nom olgan xatti-harakatlar bir qarashda shunday baholanadi, lekin bu hatti-harakatlar shaxs qaror topishi maxsus bosqichi uchun xos xususiyatdir. Kichik o‘smir psixologik "mexanizmi" sxematik ravishda quyidagicha baholanadi. Endokrin garmonlarini paydo bo‘lishi va ularning markaziy nerv sistemasiga ta’sir qilishi bilan bog‘lik bo‘lgan jinsiy etilishning boshlanishi bolalarning faolligini jismoniy va psixologik imkoniyatlarini oshiradi, hamda bolada o‘zini kattalardek his etish, mustaqil bo‘lish tuyg‘ularini tuyush uchun qulay shart-sharoitlarni olib keladi. Biroq, psixik rivojlanishning bu bosqichida ham bola hali mustaqil harakat qilishga to‘la tayyor bo‘lmaydi. Asosiy ziddiyatni keltirib chiqaruvchi omillardan biri o‘z mustaqilligini imkoniyatidan ortiq darajada baholashdir. O‘z imkoniyatlarini ortiqcha baholash bilan kichik o‘smirning psixik imkoniyatlari o‘rtasida tafovut paydo bo‘ladi. Bu ziddiyatni hal etilishi qanday sodir bo‘ladi va u bolani tashqi ko‘rinishi xulq-atvorida qanday namoyon bo‘ladi?

O‘smir shaxsini ijtimoiylashuvi xususiyatlarini o‘rganish  maqsadida sinaluvchilar bilan  tadqiqot ishi amalga oshirildi. Mazkur metod yordamida  o‘z-o‘zini boshqarish tizimi bilan bog‘liq munosabatlarni  o‘rganish  imkonini beradi. Shu  maqsadida T.V.Snegireva tomonidan ishlab chiqilgan va N.G‘.Kamilova  tomonidan modifikatsiya qilingan ijtimoiy psixologik so‘rovnoma metodikasidan foydalanildi.

Metodika 101 ta savolnomalardan iborat bo‘lib, savolnomalarga javoblar variantidan ixtiyoriy ravishda tanlash imkoniyati ko‘rsatib o‘tiladi. 

Mazkur metodika bo‘yicha olingan natijalar miqdor jihatidan  tahlil qilindi hamda shunga muvofiq jadval va diagrammada aks ettirildi.

1-jadval 

Ijtimoiy psixologik so‘rovnoma metodikasi bo‘yicha natijalarning jadval ko‘rinishi
	№
	Shkalalar 
	Sinaluvchilar

	1
	O‘z-o‘zini qabul qilish
	25,7

	2
	O‘z-o‘zini qabul qilmaslik
	12,3

	3
	Emotsional komfortlik
	13,7

	4
	Emotsional  diskomfort
	16,9

	5
	Boshqalarni  yaxshi ko‘rish
	11,4

	6
	Boshqalar  bilan nizo
	13,2

	7
	Ichki  nazorat
	12,3

	8
	Tashqi  nazorat
	11,8

	9
	Mustaqillik 
	18,7

	10
	Tobelik 
	10,7

	11
	Muammodan  qochish
	12,3


Jadval natijalaridan ko‘rinadiki o‘z-o‘zini qabul qilish o‘smirlarda yuqori darajani tashkil qiladi. Bu ulardagi o‘z-o‘zini anglash, o‘z-o‘zini baholash natijasida yuzaga kelishi aniqlandi. Dastavval anglash darajasi past bo‘lsa,  keyinchalik  bu yuqori ko‘rsatkichni tashkil qiladi. O‘z-o‘zini qabul qilmaslik shkalasi o‘smir guruhida  o‘smirlar guruhida  esa yuqori darajani tashkil qiladi. Chunki shaxs o‘z-o‘zini anglash jarayonida ko‘pgina to‘siqlarga uchraydi va shuning natijasida ayrim o‘zida sifat va xususiyatlari bilan  kelisha olmay qoladi va jarayonda shaxsda turli noqulay sifatlar sezilib qolishi natijasida o‘z-o‘zini qabul qilmaslik yuzaga keladi. Emotsional komfort va diskamfort sinaluvchilarda ahamiyatli farqqa egaligi bilan ajralib turadi. Boshqalarni yaxshi  ko‘rish o‘smirlar guruhida  ustunlikka ega. Boshqalar bilan nizo o‘smirlarda esa past ko‘rsatkichni  tashkil qiladi, ya’ni bu ularda yoshga xos ijobiy sifatlarning tarkib topayotganligidan dalolat beradi. Ichki nazorat bo‘yicha natijalar ham ahamiyatli darajani  tashkil qiladi ya’ni ularda o‘z-o‘zini nazorat qila olish malakasi shakllanganligi bilan belgilanadi. Tashqi nazorat sinaluvchilarda ma’lum bir farqlar ko‘zga tashlanadi. Bu ma’lum ma’noda atrofdagi insonlarni nazorat qilishlari qo‘proq  zarurligi bilan belgilanadi. Mustaqillik shkalasi bo‘yicha natijalar tahliliga ko‘ra natijalar ahamiyatli darajani tashkil qilib, ularda mustaqil fikr, erkin dunyoqarash shakllanayotganligidan dalolat beradi.

Tobelik shkalasi bo‘yicha natijalar shuni ko‘rsatadi har ikkala guruh sinaluvchilarida yuqori ko‘rsatkich ya’ni ularda mustaqillik, o‘zini tuta olish darajalari pastligi bilan belgilanadi.

Muammodan qochish shkalasi bo‘yicha natijalar tahlili shuni ko‘rsatadiki, sinaluvchilarda bir xil darajani tashkil qiladi. Chunki ular har qanday vaziyatda ham muammoga to‘qnash kelmaslikka harakat qiladilar.

Ma’lumki, har bir bolaning munosabatlari aniq ishlarda ko‘rinadi, mustahkamlanadi va qayd etiladi. Bola o‘zidagi mustaqillikni shakllantirish uchun o‘zi mustaqil ishlarni bajarishga to‘g‘ri keladi. Lekin, ikkinchi tomondan bir marta mustaqil ish bajarish uchun mavjud shart-sharoitlardan holi bo‘lishga harakat qiladi. Bola boshqa mexanizmlarga ega emas. Bular o‘smirning o‘z kuchiga ichki bir ishonchni mavjud emasligini bildiradi. Bu belgilar mana shu yoshda kishini mustaqil harakat qilishga kodir bo‘lishga, ayni hollarda tevarak atrofdagi kishilarga qarshi borib, o‘zini haq ekanligini qattiq turib himoya qilishga, boshqa hollarda esa vaziyatni vazminlik bilan qabul qilishga dav’at etadi, o‘smirda o‘z-o‘zini hurmat qilish va o‘zini anglashni shakllantirishni bir qancha yo‘llari mavjud. Masalan: bu davrda kattalarga taqlid qilish yoki oilada o‘z hurmatini talab qilish, o‘z so‘zini o‘tkazish, o‘zini hurmatli, obro‘li katta yoshli kishini obraziga o‘xshatib rivojlantirish kuchli bo‘ladi. Ularga biror so‘z yoki tanbeh bilan murojaat qilsangiz, u o‘zini mustaqil fikrlay olishi va biror ishni albatta uddasidan chiqa oladigandek ko‘rsatadi. Vaholanki, hali o‘smirni psixologik imkoniyatlari etarli emas yoki rivojlanmagan bo‘lishi mumkin. Kattalar, o‘qituvchilar o‘smirdagi bu jarayonni psixologik nuqtai nazaridan baholay olishimiz, unga soxta pedagogik, yuzaki yondashmay, aksincha, unga o‘z imkoniyatlarini o‘stirishga o‘z ichki va tashqi qobiliyatlarini to‘g‘ri rivojlantirishga yo‘naltirishimiz muhim. O‘smir yoshdagi bolani birinchi galdagi intilishi, u o‘zini endi kichkina bola emas,balki katta bo‘lib qolganligini atrofdagilarga ishontirishdan iborat. Bu yoshda kattalar o‘smirlarni bilib-bilmay qo‘yayotgan kamchilik va xatolarini ko‘pchilik ichida uyaltirib, kamsitib, qoralab emas, balki psixologik yo‘l bilan yondashgan holda yordam berish uni "katta bo‘lib qolganlik” tuyg‘usini so‘ndirib emas, balki katta odam qanday bo‘lishi va qanday talablarga javob berishi kerakligini anglatishi zarur. Demak, bu o‘smirni to‘laqonli psixik rivojlanishi uchun zarur bo‘lgan hayotiy bir xislat ekanligini bilgan holda shu bilan bog‘liq salbiy ishlarni psixologik tabiatini to‘g‘ri tushunmog‘i va bolalarni o‘zlarini katta tutishlariga to‘sqinlik qilmaslik, aksincha ularning bunday hatti-harakatlarini ijobiy baxolashga intilishi kerak. O‘smirlarni o‘z tengdoshlari bilan muloqotda bo‘lishi g‘oyat katta ahamiyatga egadir.

O‘z tengdoshlari bilan tenglik asosida qilingan munosabat asosida o‘smir alohida bir ijtimoiy munosabatlar maktabini o‘taydi. O‘zaro qiziqishlar, atrof dunyoni, bir-birlarini o‘zligini anglashlari va tushunishlari ular uchun juda qimmatlidir. O‘smirlar uchun uy vazifalari, uy ishlari bo‘yicha majburiyatlarni bajarishga qaraganda tengdoshlari bilan muloqot qilish muhimrokdir. O‘z sirlarini bola endi ota-onasiga emas, balki tengdoshiga ko‘proq ishonadi. U endi salbiy va ijobiy tomonlariga alohida bir urg‘u bermagan holda o‘zi xoxlagan kishisi bilan do‘st bo‘lish xuquqini talab etadi. O‘z tengdoshlari bilan muloqot va munosabat jarayonida o‘z shaxsini erkinlik bilan to‘la namoyon eta oladi. Shaxsiy erkinlikni u katta bo‘lish xuquqi deb anglaydi. Ota- onalarning o‘smirga shu erkinlikni bermasligi yoki o‘smirning shunday deb bilishi natijasida, ular ota-onaga qarshi pozitsiyada bo‘ladilar. Shuni alohida ta’kidlash lozimki, ana shu muloqot va munosabat asosida o‘smirlarda g‘urur hissi shakllana boshlaydi. Albatta, g‘urur meyor va qoidalari kattalardan o‘rganiladi, lekin o‘z g‘ururini qanday himoya qilishi o‘smirlarning alohida nazoratida bo‘ladi. O‘smirlar orasida sodiqlik va to‘g‘rilik kabi xislatlar yuqori baholanib, sotqinlik o‘z so‘ziga bevafolik, egoizm, qizg‘anchiqlik qattiq qoralanadi va qattiq jazolanadi. Bu jazo u bilan urishish, kaltaklash unga qarshi baykot e’lon qilish va uni yolg‘izlatib qo‘yish shaklida bo‘lishi mumkin. O‘smirlar o‘zini hurmat qilishini, o‘z fikrini va qiziqishini himoya qilishni bilmagan tengdoshlariga juda past baho beradilar.

Metodika natijalaridan shuni xulosa qilish mumkinki, shaxsda o‘z-o‘zini boshqarish imkoniyatlarini rivojlanganligi o‘smir ijtimoiylashuvining muhim sharti sanaladi. Chunki o‘smirda shaxs sifatlarini tarkib topishining mukammalligi ularda jamiyatga moslashuvni ham ijtimoiylashuvini tarkib toptiruvchi asosiy omillardan sanaladi.

O‘rganilgan nazariy va amaliy manbalarni о‘rganish asosida quyidagi xulosalarni keltirib o‘tish joiz:

-shaxsning ijtimoiylashuvining asosiy ko‘rsatkichi sifatida uning shaxslararo munosabatga kirisha olish qobiliyatining mavjudligi bilan belgilanadi;

-shaxs ijtimoiylashuv mezoni sifatida muloqot malakalarining egallaganlik, insonlar bilan muomala munosabat o‘rnata olish qobiliyatining mavjudligi bilan belgilanadi.  

-shaxsning ijtimoiylashuvi jarayonida jamiyat tomonidan umume’tirof etilgan normalarni qabul qilish muhim sanaladi;

-o‘zini o‘zi qabul qilish, emotsional komfort, boshqalarni yaxshi ko‘rish jamiyatga moslashuvning asosiy sharti hisoblanadi.  

-shaxs tomonidan jamoa talablarini qabul qilish va unga to‘la rioya qilish ijtimoiylashuvning birlamchi mezonlaridan sanaladi
-ijtimoiylashuv negizida shaxsda hosil bo‘ladigan birlamchi ko‘nikma va malakalar asosiy o‘rin egallaydi
-shaxs ijtimoiylashuvi jarayonini qanday kechishi u tarbiyalanayotgan muassasa, insonlar jamoasi, guruhidagi ijtimoiy psixologik muhitga bog‘liq bo‘ladi. 

-o‘smirlik davrining murakkabligini hisobga olsak ijtimoiylashuv jarayoni ham qiyinchilik bilan yuzaga keladi.

